
FOYDA SOLIG‘INING O‘ZIGA XOS MUAMMOLI 
JIHATLARI

Zaripov Xusan Baxodirovich
Toshkent davlat iqtisodiyot universiteti
Soliq va soliqqa tortish kafedrasi dotsenti, PhD
ORCID: 0009-0007-7370-6249
E-mail: xb_zaripov@mail.ru 

Annotatsiya. Maqolada bozor iqtisodiyoti sharoitida foyda solig‘ining mohiyati, uning hisob-kitobi va amaldagi soliq 
siyosatidagi muammolar atroflicha tahlil qilingan. Buxgalteriya va soliq foydasi o‘rtasidagi tafovutlarning yuzaga kelish 
sabablari, xarajatlarning soliq hisobida tan olinishi bo‘yicha cheklovlar, amortizatsiya me’yorlari nomutanosibligi, zararlarni 
keyingi yillarga ko‘chirish tartibidagi cheklovlar amaliy misollar asosida yoritilgan. Shuningdek, 2025-yil uchun o‘rta 
tadbirkorlik subyektlari tomonidan to‘langan soliqlar va o‘tkazilgan soliq auditlari natijalari statistik ma’lumotlar asosida 
tahlil qilingan. Tadqiqot natijasida foyda solig‘i ma’murchiligini soddalashtirish, zamonaviylashtirish va raqamlashtirish 
bo‘yicha takliflar ishlab chiqilgan.

Kalit soʻzlar: foyda solig‘i, soliq bazasi, soliq ma’murchiligi, amortizatsiya, xarajatlarning tan olinishi, soliq auditi, soliq 
siyosati, tadbirkorlik, soliq yuklamasi, bozor iqtisodiyoti.
Abstract. The article provides a comprehensive analysis of the essence of corporate income tax in a market economy, 
its calculation procedures, and existing challenges within the current tax policy. The study examines the causes of 
discrepancies between accounting profit and taxable profit, limitations on the deductibility of expenses, inconsistencies 
in depreciation norms, and restrictions on carrying forward losses, supported by practical examples. Statistical data 
on taxes paid and tax audit results of medium-sized enterprises for 2025 are also analyzed. Based on the findings, 
recommendations for simplifying, modernizing, and digitalizing corporate income tax administration are proposed.

Key words: corporate income tax, tax base, tax administration, depreciation, expense recognition, tax audit, tax policy, 
entrepreneurship, tax burden, market economy.
Аннотация. В статье всесторонне проанализированы сущность налога на прибыль в условиях рыночной экономики, 
порядок его расчёта и проблемы, существующие в действующей налоговой политике. На практических примерах 
раскрыты причины возникновения расхождений между бухгалтерской и налоговой прибылью, ограничения по 
признанию расходов в налоговом учёте, несоответствие норм амортизации, а также ограничения при переносе 
убытков на последующие годы. Кроме того, на основе статистических данных исследованы объёмы уплаченных 
налогов и результаты налоговых аудитов субъектов среднего бизнеса за 2025 год. В результате исследования 
разработаны предложения по упрощению, модернизации и цифровизации администрирования налога на прибыль.

Ключевые слова: налог на прибыль, налоговая база, налоговое администрирование, амортизация, признание 
расходов, налоговый аудит, налоговая политика, предпринимательство, налоговая нагрузка, рыночная экономика.

K I R I S H
Bozor iqtisodiyoti sharoitida davlat moliyaviy siyosatining asosiy elementlaridan biri soliq tizimidir. Soliq 

tushumlarining muhim qismi korxonalar foydasiga solinadigan foyda solig‘i orqali shakllanadi. Mazkur soliq 
turi iqtisodiy jarayonlarning samaradorligini ta’minlash, davlat byudjetini to‘ldirish hamda xo‘jalik yurituvchi 
subyektlarning moliyaviy faoliyatini tartibga solishda asosiy vosita hisoblanadi. Biroq foyda solig‘ining hisob-
kitobi, uni undirish mexanizmi va soliq solish bazasini aniqlash tartibi o‘z mohiyatiga ko‘ra murakkab bo‘lgani 
sababli ko‘plab muammolarni yuzaga keltiradi.

Foyda solig‘i milliy byudjet–soliq tizimida alohida o‘rin tutadi. Shu bois uni undirish mexanizmining 
samaradorligi davlatning iqtisodiy faollikka fiskal ta’sir ko‘rsatish choralarining natijadorligiga bevosita ta’sir 
qiladi.

Bir tomondan, foyda solig‘i xo‘jalik yurituvchi subyektlar xarajatlarining umumiy tuzilmasidagi eng muhim 
elementlardan biri bo‘lib, foydani soliqqa tortish bilan bog‘liq soliq qonunchiligidagi har qanday o‘zgarish xo‘jalik 

yurituvchi subyekt faoliyatiga jiddiy ta’sir ko‘rsatadi. Shu munosabat bilan foyda solig‘ining rag‘batlantiruvchi 
salohiyati yuqori bo‘lib, ko‘plab iqtisodchilar uning tartibga soluvchi funksiyasini faollashtirish yaqin yillarda 
iqtisodiy siyosatning ustuvor vazifalaridan biri bo‘lishi kerak, deb hisoblaydi.

Foyda solig‘ining asosiy muammosi soliq solinadigan baza, ya’ni korxonaning moliyaviy natijasiga bog‘liq 
bo‘lishidir. Buxgalteriya foydasi bilan soliq hisobi uchun tuzatilgan foyda o‘rtasida sezilarli farqlar mavjud bo‘lishi 
mumkin. Ushbu farqlarni vujudga keltiruvchi omillar quyidagilardir:

• amortizatsiya me’yorlarining farqlanishi;
• daromadlarni tan olish vaqtlaridagi tafovutlar;
• ayrim xarajatlarning soliq hisobida tan olinmasligi yoki cheklanishi;
• aktivlar qiymatini qayta baholashdagi farqlar.
Natijada korxona ikki xil foyda ko‘rsatkichiga ega bo‘lishi mumkin: biri – buxgalteriya hisobi uchun, ikkinchisi 

– soliq hisobi uchun. Bu esa soliq hisobining murakkabligini oshiradi.

M A V Z U G A  O I D  A D B I Y O T L A R  S H A R H I
Iqtisodiy adabiyotlarda foydani soliqqa tortish bo‘yicha bir qator iqtisodchi olimlar tomonidan ilmiy fikr va 

qarashlar bildirilgan.
Dhammika Dharmapala “Asosiy bazaning yo‘qolishi va foyda ko‘chirilishi: soddalashtirilgan tushuncha 

modeli” mavzusidagi maqolasida korporativ soliqqa tortish tizimlari qarz bo‘yicha foiz to‘lovlarini chegirishga 
ruxsat berishi, ushbu prinsip esa MNClar (ko‘p millatli korporatsiyalar)ning mahalliy filiallari tomonidan amalga 
oshiriladigan foiz to‘lovlarini manba mamlakatlari qanday soliq bilan tartibga solishiga ham tatbiq etilishini 
ta’kidlaydi [1].

Iqtisodchilardan Alessandro Ferrari, Sébastien Laffitte, Mathieu Parenti hamda Farid Toubal “Foyda 
ko‘chirilishi va xalqaro soliq islohotlari” nomli maqolalarida foyda solig‘i bo‘yicha model ishlab chiqqan bo‘lib, 
ushbu modelga manzilga asoslangan soliqqa tortishni qo‘shish orqali uni kengaytiradilar. Bu esa soliqqa 
tortish huquqlarini an’anaviy tarzda rezident mamlakat, manba mamlakati va foyda joylashgan mamlakatlarga 
taqsimlash doirasidan chiqadi. Tadqiqotchilar yondashuvi foyda ko‘chirilishini kamaytirish va soliq raqobatini 
pasaytirishga qaratilgan bir qator muhim islohot takliflariga mos keladi [2].

Alex A.T. Rathke “Arm’s length prinsipi doirasida foydani ko‘chirish” nomli maqolasida kompaniyalar 
tomonidan soliq sababli yuzaga keladigan foyda ko‘chirish xatti-harakatlari va hukumatlarning anti-ko‘chirish 
qoidalarining ta’sirini tahlil qiladi. Muallif ichki savdo va ichki qarzlarni to‘liq foyda ko‘chirish strategiyasida 
birlashtirgan firma modelini ishlab chiqadi va bu model arm’s length prinsipi hamda umumiy thin capitalisation 
qoidasini qo‘llashni talab etishini ta’kidlaydi. Natijalar bir nechta holatlarda firma barcha mamlakatlarda arm’s 
length shartlariga rioya qilgan holda ham foydani past soliqli mamlakatlarga ko‘chirishi mumkinligini ko‘rsatadi. 
Ichki savdo va ichki qarzlar ko‘chirishning komplementar yoki muqobil (substitut) kanallari sifatida qaralishi 
mumkin bo‘lib, bu barcha transaksiyalar o‘zgarishidan keyin yashirin xarajatlar qanday o‘zgarishiga bog‘liqligini 
ko‘rsatadi [3].

Tadqiqotchi Yusupov X. o‘zining “O‘zbekistonda yuridik shaxslar tomonidan to‘lanadigan foyda soliqlari 
ma’murchiligi” nomli maqolasida foyda solig‘i to‘lovchilarining ma’muriyati, hisobot berish tartibi, soliq stavkalari, 
raqamlashtirish jarayonlari va xalqaro tajribaga moslashtirish masalalarini tahlil qiladi [4].

T A D Q I Q O T  M E T O D O L O G I YA S I
Tadqiqot ishi olib borish jarayonida mantiqiy fikrlash, prognozlash, sintez, tizimli yondashuv, tarkibiy va 

qiyosiy tahlil, iqtisodiy taqqoslash, ilmiy umumlashtirish, statistik hisoblash usullaridan foydalanilgan.

T A H L I L  V A  N A T I J A L A R
Foyda solig‘i iqtisodiy siklga juda kuchli bog‘liq. Iqtisodiy pasayish davrida korxonalar foydasi kamayadi va 

soliq tushumlari ham qisqaradi. Bu esa davlat byudjetida barqaror daromad shakllantirishni qiyinlashtiradi. Shu 
sababli foyda solig‘i yuqori darajada o‘zgaruvchan bo‘ladi.

Soliq kodeksida xarajatlarning tan olinishi bo‘yicha bir qator cheklovlar mavjud:
·	 reklama va marketing xarajatlari limitlangan;
·	 xizmat safarlari hujjatlar bilan to‘liq asoslanishi shart;
·	 vakillik xarajatlari me’yorlanadi;
·	 konsalting xizmatlari bo‘yicha isbot talablarining kuchli bo‘lishi.
Ushbu cheklovlar korxonalar bilan soliq organlari o‘rtasida ko‘plab tortishuvlar kelib chiqishiga sabab 

bo‘ladi. Muammo shundaki, “asoslantirilgan xarajat” tushunchasi ko‘plab holatlarda subyektiv talqin qilinadi.

Amalda korxonalar ayrim mayda xarajatlarni hujjatlashtirishda qiyinchilikka duch keladi. Hujjatsiz xarajatlar 
soliq hisobi tomonidan tan olinmaydi, bu esa:

·	 soliq solinadigan foydaning sun’iy ravishda oshishiga;
·	 korxonaning real moliyaviy natijalari buzilishiga;
·	 qo‘shimcha soliq yukining vujudga kelishiga olib keladi.
Soliqqa tortish maqsadida amortizatsiya me’yorlari qat’iy belgilangan bo‘lib, ko‘pincha asosiy vositalarning 

haqiqiy eskirish darajasiga mos kelmaydi. Natijada quyidagi muammolar yuzaga keladi:
·	 aktivlar tez eskiradi, biroq soliq amortizatsiyasi past bo‘ladi;
·	 investitsiya loyihalarining qaytarilish muddati uzayadi;
·	 soliq tortish maqsadida foyda solig‘i bazasi sun’iy oshadi.
Zararlarni kelgusi yillarga ko‘chirish mexanizmining cheklanganligi innovatsion va kapital talab qiluvchi 

korxonalar uchun jiddiy qiyinchilik tug‘diradi. Zararlarni to‘liq yoki uzoq muddatga ko‘chirish imkoniyati 
bo‘lmaganda, yangi korxonalar soliq yukining keskin oshishi bilan duch keladi.

1-rasm. O‘rta tadbirkorlik subyektlari tomonidan to‘langan soliqlar

1-rasm ma’lumotlaridan ko‘rinib turibdiki, 2025-yil yanvar-sentabr oylarida 15 502 ta o‘rta tadbirkorlik 
subyekti tomonidan 20,1 trln so‘mdan ortiq soliq to‘langan. Shundan 956,1 mlrd so‘mi atigi 20 ta korxona 
hissasiga to‘g‘ri keladi. Ushbu korxonalarning jami tovar aylanmasi 3,7 trln so‘mdan ziyod, ular tomonidan 
qo‘llangan soliq imtiyozlari esa 187,7 mlrd so‘mni tashkil etgan.

TOP-20 o‘rta tadbirkorlik subyektlari infografikada keltirilgan. Ular tomonidan ta’minlangan soliq tushumlari 
soliq turlari kesimida quyidagicha taqsimlangan:

·	 QQS – 263,1 mlrd so‘m
·	 Foyda solig‘i – 228,8 mlrd so‘m
·	 Aksiz solig‘i – 200,3 mlrd so‘m

·	 JShODS – 66,7 mlrd so‘m
·	 Ijtimoiy soliq – 49,5 mlrd so‘m
·	 Boshqa soliqlar – 147,7 mlrd so‘m

2-rasm. O‘tkazilgan soliq auditi natijalari

2025-yilning yanvar-oktabr oylarida davlat soliq xizmati organlari tomonidan soliqlarni to‘lamaslik xavfi 
yuqori bo‘lgan 3 139 ta tadbirkorlik subyektida soliq auditi o‘tkazildi. Bu ko‘rsatkich ushbu davrda faoliyat 
yuritgan jami 558,9 ming soliq to‘lovchining 0,6 foizini tashkil etadi.

Aniqlangan soliq xavfi summasi 9,5 trln so‘mni, soliq auditlarida aniqlangan real summa esa 10,3 trln 
so‘mni tashkil qilgan.

Soliq auditida aniqlangan summa sohalar kesimida quyidagicha taqsimlangan:
·	 savdo va umumiy ovqatlanish sohasida – 15 trln so‘m (66,3%);
·	 ishlab chiqarish sohasida – 2,2 trln so‘m (9,9%);
·	 qurilish sohasida – 1,9 trln so‘m (8,5%);
·	 xizmat ko‘rsatish sohasida – 1,4 trln so‘m (6,4%);
·	 qishloq xo‘jaligi sohasida – 717 mlrd so‘m (3,2%);
·	 transport sohasida – 450,8 mlrd so‘m (2%);
·	 boshqa sohalarda – 850,7 mlrd so‘m (3,8%).
O‘tkazilgan soliq auditlari davomida 1 526 ta soliq to‘lovchida 16,5 trln so‘mdan ortiq soliq bazasi yashirilgani 

aniqlangan:
·	 553 ta subyektda 5,2 trln so‘mlik realizatsiya qilingan tovarlar summasi ko‘rsatilmagan;
·	 483 ta subyektda 5,7 trln so‘mlik tovarlar inventarizatsiya vaqtida ombor yoki realizatsiya joyida mavjud 

bo‘lmagan;
·	 490 ta subyektda 5,5 trln so‘mlik kirim qilinmagan tovarlar saqlangan va/yoki realizatsiya qilingan.
Bugungi kunda aniqlangan soliq summalaridan to‘lov muddati kelgan 6,7 trln so‘mning 3,3 trln so‘mi 

(49,6%) to‘lab berilgan.

X U L O S A  V A  T A K L I F L A R
Foyda solig‘i davlat byudjeti daromadlarining muhim manbai bo‘lishiga qaramay, hozirgi kunda uning 

qo‘llanilishida bir qator muammolar mavjud. Jumladan, soliq bazasini aniqlash murakkabligi, xarajatlarning tan 
olinmasligi, yuqori soliq yukining investitsiyaga salbiy ta’siri, global soliq raqobati hamda raqamli iqtisodiyotning 
jadal rivojlanishi shular jumlasidandir.

Yuqorida keltirilgan fikrlardan kelib chiqib, foyda solig‘i ma’murchiligini takomillashtirish yuzasidan quyidagi 
takliflarni ilgari surdik:

·	 Soliq kodeksini yanada soddalashtirish;
·	 amortizatsiya me’yorlarini zamonaviy texnologiyalarga moslashtirish;
·	 transfer narxlari nazoratini kuchaytirish;
·	 elektron soliq auditini kengaytirish;
·	 soliq imtiyozlarini optimallashtirish;
·	 zararlarni ko‘chirish muddatini kengaytirish;
·	 raqamli iqtisodiyot uchun alohida soliq mexanizmlarini yaratish.
Mazkur muammolarni bartaraf etish soliq tizimini soddalashtirish, iqtisodiy samaradorlikni oshirish va 

davlat byudjeti barqarorligini mustahkamlashga xizmat qiladi.
Davlatimiz rahbari Shavkat Mirziyoyev ta’kidlaganlaridek: “Bizga hozir tushum oshishi asosiysi emas. 

Birinchi navbatda, tizimni to‘g‘ri qilib, bilmaganlarga o‘rgatib, soliq yukini kamaytirib, tadbirkorlarning emin-
erkin, halol ishlashini yo‘lga qo‘yishimiz kerak. Soliqchilar jazolovchi emas, ko‘makchi bo‘lishi kerak.”

Yana bir muhim jihat shundan iboratki, foyda solig‘i bo‘yicha har oy bo‘nak to‘lovlarini amalga oshirishi lozim 
bo‘lgan tadbirkorlik subyektlari uchun daromadning chegara miqdorini 10 mlrd so‘mdan 20 mlrd so‘mgacha 
oshirish maqsadga muvofiq deb hisoblaymiz.

Foyda solig‘i bo‘yicha har oylik bo‘nak to‘lovlar majburiyati yuklanadigan daromad chegarasining 10 mlrd 
so‘mdan 20 mlrd so‘mga oshirilishi tadbirkorlik subyektlari uchun soliq yukini sezilarli darajada yengillashtiradi. 
Bu orqali, ayniqsa, o‘rta biznes korxonalarining pul oqimi barqarorligi yaxshilanadi, hisob-kitob va nazorat 
yuklamalari kamayadi. Eng muhimi, korxonalarda aylanma mablag‘lar saqlanib qoladi, investitsiya va 
rivojlanishga yo‘naltiriladigan resurslar ko‘payadi. Umuman olganda, ushbu o‘zgarish biznes faoliyatini qo‘llab-
quvvatlash, soliq ma’murchiligini yengillashtirish va ishlab chiqarish quvvatlarini kengaytirishga ijobiy ta’sir 
ko‘rsatadi.

Chegaraning 10 mlrd so‘mdan 20 mlrd so‘mga oshirilishi ko‘plab korxonalarni har oylik bo‘nak to‘lovlardan 
ozod qiladi. Bu esa aylanma mablag‘larni saqlab qolish, soliqqa tortishda ma’muriy yukni kamaytirish va soliqni 
haqiqiy foyda asosida to‘lash imkonini beradi.

Umuman olganda, ushbu taklif tadbirkorlik subyektlari uchun soliq yukini yumshatib, ularning moliyaviy 
barqarorligini mustahkamlashga xizmat qiladi. Natijada esa biznesning rivojlanishi, investitsiya faolligi va 
iqtisodiy o‘sishga qo‘shimcha turtki berilishi kutilmoqda.

